Kitabu cha Nabii Isaya
MAZINGIRA YA ISAYA
Isaya aliishi wakati wa historia ya Agano la Kale ambapo taifa la Israeli lilikuwa limegawany wa katika falme mbili. Mgawanyo huo ulitokea karibu na mwaka wa 930 k.K. hivi, muda mfupi baada ya utawala wa Sulemani (lFal 11:9-13; 12:16-20), na matokeo yake yalikuwa ufalme wa kaskazini wenye makabila kumi na ufalme wa kusini wenye makabila mawili.
Ufalme wa kaskazini uliendelea kujiita wa Is​raeli, ingawa kwa kweli ulikuwa umejitenga na taifa. Ulifarakana na ufalme wa nasaba ya Daudi pamoja na dini iliyokuwa na makao yake makuu katika hekalu la Yerusalemu (lFal 12:25-33). Makao yake makuu mwanzo yalikuwepo Shekemu na Tirsa, lakini baada ya miaka 50 mji mkuu uliimarishwa kabisa Samaria, na mji huo uliendelea kuwa mji mkuu mpaka wakati wa Isaya.
Ufalme wa kusini ulijiita wa Yuda, kutokana na kabila lake lililokuwa kubwa zaidi. Yerusalemu iliyokuwa jiji kuu la taifa lote wakati wa Daudi na Sulemani, wakati huo ilikuwa jiji kuu la Yuda tu. Nasaba ya ufalme wa Daudi iliendelea kutawala Yerusalemu, lakini wakati huo wafalme wake walitawala ufalme wa kusini tu. Hekalu la Yerusalemu liliendelea kuwa sehemu kuu ya maisha ya kidini ya Yuda, ijapokuwa dini za kinyume mara nyingi zilileta matatizo katika taifa.
Nabii na mshauri wa mambo ya kitaifa
Mtumishi wa Mungu, Isaya, aliishi Yerusalemu ambapo alikuwa mshauri wa wafalme kadhaa wa Yuda. Alikuwa mtu wa maana sana, na kwa muda wa miaka mingi alitumia nafasi ya daraja lake ili kushawishi siasa ya Yuda katika mambo ya ndani ya nchi na ya nje pia. Huduma yake ilianza mwaka wa kufa kwake mfalme Uzia (740 k.K.) ikaendelea katika enzi za wafalme Yofhamu, Ahazi na Hezekia (Isa 1:1; 6:1,8-9). Kufuatana na masimulizi ya mapokeo ya Wayahudi, aliuawa wakati wa utawala wa mfalme mwovu Manase kwa njia ya kukatwa vipande viwili kwa msumeno (taz.Ebr 11:37).
Sehemu kubwa ya kwanza ya kitabu cha Isaya inahusika na bidii yake ya kumhamasisha mfalme mwovu Ahazi ili amtumaini Mungu kuliko kutafuta msaada wa kijeshi kwa Waashuri. Katika sehemu ifuatayo kitabu kinaeleza jinsi Isaya alivyojaribu kuongoza bidii ya mfalme mwema Hezekia, aliyejitahidi sana kuupatia ufalme wake wa Yuda uhuru kutoka kwa Waashuri, hata yeye pia akatafuta msaada wa kigeni kwa jeshi lake, wakati huo kutoka kwa Wamisri.
Isaya aliona kwamba Waashuri na Wamisri, pamoja na mataifa mengine ya karibu na Yuda, yalikuwa kinyume cha mapenzi ya Mungu wa Israeli, naye alitangaza hadharani hukumu ya Mungu juu ya kila taifa lililohusika. Lakini pia aliona kwamba taifa [image: image1.png]\ \, Ninawi

la Yuda lilimwasi Mungu. Hukumu ingekuja juu ya taifa hilo nalo lingepelekwa kifungoni katika nchi ya kigeni. Lakini katika mambo hayo yote, Mungu angehifadhi mabaki, yaani watu wachache ambao wangekuwa waaminifu kwake.

Sehemu ya mwisho ya kitabu ambayo labda iliandikwa muda mrefu baada ya sehemu nyingine, inaonyesha makusudi ya Mungu ya kuhifadhi mabaki hayo ya taifa lake. Kutokana na kundi hilo la waaminifu, mwanzo wa maisha mapya ya watu wa Mungu ungepatikana. Wayahudi hao, baada ya kutambua na kukubali haki ya adhabu ya Mungu na kusafishwa dhambi zao za wakati uliopita, wangerudi tena katika nchi yao na kufurahia upya amani na mafanikio. Utukufu huo wa Israeli wa wakati wa usoni ulielezwa kirefu, kwa kusisitiza zaidi sifa kuu na uwezo wa mfalme aliye Masihi ambaye angetawala, pamoja na baraka ya ulimwengu wote ambayo ufalme huo ungeileta.
Hali ya wakati wa Isaya
Katika utawala mzuri wa muda mrefu wa mfalme Uzia (au Azaria) wa Yuda na Yeroboamu II katika Is​raeli, falme zote mbili zilikuwa na maendeleo makubwa yenye furaha (2Fal 14:23-25,28; 15:1-7; 2Nya 26:1-15). Lakini maendeleo hayo pia yalileta maovu makubwa ya kidini, kimaadili na kisiasa. Manabii wa wakati ule, yaani Amosi, Hosea, Isaya na Mika hawakuchoka kulaumu uharibifu huo wa dini pamoja na maadili mema kwa watu wengi zaidi, nao walijaribu kuwatetea watu wa hali ya chini dhidi ya matajiri waliowaonea na kuwanyonya (Amo 2:6-7; 3:10,15; 6:4-6; 8:4-6; Hos 4:1-6; 6:6-10; 7:2-4; 12:7-9).
Huduma ya manabii wale wawili baada ya muda mfupi ilitiwa nguvu na huduma ile ya Isaya na Mika walioanza kazi yao baada ya miaka michache. Ingawa manabii wale wanne walifanya kazi yao katika sehemu tofauti za Israeli na Yuda, na kila mmojawao alikuwa na mkazo wake, wote waliona uovu ule ule wakatangaza hukumu ile ile (taz.Isa 1:12-23; 3:14-17; 5:11-13,20-23; Mik 2:1-5,8-9; 3:1-3,9-12; 7:3).
Isaya aliyekuwa na nafasi nzuri kuliko manabii wengine watatu kwa kumshawishi mfalme, pia alijaribu kujenga mawazo mazuri kuhusu kanuni za Mungu katika serikali ya taifa. Aliona mambo yaliyotendeka Yerusalemu naye alijua kwamba Yuda ilielekea hukumu kali. Hata hivyo shida za Juda kwa namna fulani ziliunganika na zile za Israeli, na sehemu kubwa ya unabii wa kitabu cha Isaya ilihusu ufalme wa kaskazini, yaani wa Israeli.

Hali ya wasiwasi ya siasa ya Israeli 

Yeroboamu II alipokufa (753 k.K.), ufalme wa kaskazini au wa Israeli ulipata machafuko ya siasa, watu wenye nia ya ubinafsi waliposhindania mamlaka. Mfalme mpya alitawala miezi sita tu mpaka alipouawa, lakini mwuaji wake alitawala mwezi mmoja tu ambapo hali ile ile ilimpata kwa mkono wa Menahemu aliyekuwa mfalme badala yake (2Fal 15:8-16).
Israeli haikuchelewa kuwa dhaifu sana, na mambo hayo yalitokea muda mfupi kabla Waashuri kuonyesha tamaa yao ya kuunganisha Israeli katika ufalme wao ulioongezeka haraka sana. Menahemu aliweza kukwepa uharibifu kwa njia ya kununua ulinzi wa mfalme wa Ashuru, Tiglath-pilezeri III, ambaye pia aliitwa Pulu. Kamanda mkuu wa jeshi la Israeli, Peka, alipinga siasa hiyo ya kupendelea Uashuru. Menahemu alipokufa na mwanawe aliporithi ufalme wake, Peka alimwua mfalme mpya na kujitwalia kiti cha enzi (2Fal 15:17-26).
Israeli na Shamu kushambulia Yuda
Wakati huo Tiglath-pilezeri III alipanga kushambulia na kuteka nchi ya Israeli kabisa. (Ushindi kama huo ulitabiriwa na manabii tangu muda mrefu; Hos 10:5-8; Amo 7:17.) Kwa makusudi ya kuimarisha nguvu ya kujitetea dhidi ya Waashuri, mfalme wa Shamu, Resini, pamoja na mfalme wa Israeli, Peka, walifanya mapatano ya kuunganisha majeshi yao. Walijaribu kumshauri mfalme wa Yuda, Yothamu, pamoja na mfalme aliyemfuata, Ahazi, ili wajiunge nao, lakini wafalme wa Yuda walikataa. Kisha Resini na Peka walimshambulia Ahazi, labda kwa makusudi ya kuteka Yuda, ili kumweka mfalme wao juu ya kiti cha enzi cha Yuda, na hatimaye walazimishe Yuda kujiunga nao katika mwungano dhidi ya Waashuri. Mashambulio hayo yalitokea mwaka wa 735 k.K. (2Fal 15:37; 16:5; Isa 7: 1-2,6).
Mfalme Ahazi alipotambua kwamba majeshi ya mwungano wa Washami na Waisraeli yalikaribia Yerusalemu, alihangaika mno. Isaya alitulia kimya akamwonya mfalme amtegemee Mungu, akimhakikishia kwamba haikuwepo haja yo yote ya kuhangaika. Waisraeli na Washami wasingeshinda Yuda, bali wao wenyewe wangeshindwa na Waashuri. Mfalme Ahazi alipaswa kumtegemea Mungu tu (2Fal 16:5; Isa 7:2-9; 8:4). Lakini Ahazi hakumtegemea Mungu wala hakumwamini nabii Isaya. Badala yake aliwaomba Waashuri waje na kumsaidia, hatua ambayo Isaya alionya kwamba ilikuwa ya kijinga kabisa, kwa sababu ingeweka Yuda chini ya mamlaka ya Waashuri. Tena Ahazi akadharau ushauri wa Isaya (2Fal 16:7-8; Isa 8:5-8).

Kwa kuitikia ombi la Ahazi, Waashuri walishambulia Shamu na Israeli. Ilikuwa siasa ya Waashuri kwamba, walipoteka nchi yo yote, walichukua wenyeji wake wawe wafungwa wakawapeleka sehemu ya mbali katika ufalme wao mkubwa (kwa kusudi la kuzuia maasi yo yote katika nchi waliyoiteka), wakaweka watu wa mbali ili waishi katika nchi hiyo. Kwa hiyo Tiglath-pilezeri III alipoteka nchi ya Shamu (Syria), aliwachukua wenyeji wake wote wawe wafungwa akawapeleka Uashuru (2Fal 16:9). Mambo hayo yalitokea mwaka wa 732 k.K. nayo yalifikisha ufalme wa Shamu katika mwisho wake, kama ilivyotabiriwa na manabii (Isa 17: l; Amo 1:4-5).
Tiglath-pilezeri aliendeleza mashambulio yake dhidi ya Israeli, akateka eneo kubwa la mashariki na kaskazini ya nchi hiyo na kuwapeleka wenyeji wake kifungoni (2Fal 15:29). Kwa mateka hayo mwisho wa ufalme wa Israeli (yaani wa kaskazini) ulianzishwa. Mwisho wake nchi yote ilitekwa na Waashuri, na watu wake walipelekwa kifungoni mwaka wa 722 k.K. (2Fal 17:1-6).
Siasa mpya ya Yuda chini ya Hezekia
Wakati huo Waashuri walikuwa wakuu katika eneo kubwa mno la Palestina. Sehemu ya kaskazini walikuwa wameweka wakazi wapya kutoka mbali badala ya Waisraeli wenyeji (2Fal 17:24), na kusini walikuwa wamemlazimisha mfalme Ahazi wa Yuda kulipa kodi nyingi sana (2Fal 16:7-8). Lakini mfalme kijana, Hezekia, alipokuwa mfalme wa Yuda badala ya Ahazi, alithubutu kuweka Yuda huru kutoka ushawishi wo wote wa Uashuru, kama ni wa kijeshi, kisiasa au wa kidini.

Kazi ya kwanza ya Hezekia ilikuwa kuanzisha matengenezo ya dini ya Kiyahudi. Alibomoa alama zote za ibada ya miungu kila mahali, akasafisha na kuweka wakfu upya hekalu la Yerusalemu, akaweka upya sikukuu mbalimbali pamoja na sherehe zake na kuwapanga makuhani na Walawi katika huduma zao kadiri ya mipango iliyowekwa na mfalme Daudi (2Fal 18:1-6; 2Nya 29:1-31:21).
Lakini hatuna uhakika kama matengenezo yale ya Hezekia yalileta mabadiliko ya kudumu katika maisha ya watu kwa jumla. Hezekia alisifiwa kwa sababu ya kazi njema aliyoifanya (2Fal 18:5), lakini manabii wa wakati huo, yaani Isaya na Mika hawakutaja matengenezo yake. Wao waliona kwamba, ingawa matendo mengine ya kidini yalifanyika, watu hawakubadilika mioyoni mwao. Hawakuonyesha dalili ya imani na toba ya kweli (Isa 1:11-20; Mik 6:6-8).
Kuhusu nguvu za siasa na jeshi la Uashuru juu ya Yuda, Hezekia alikuwa na bidii ile ile ya kubadili mambo. Lakini kabla ya kutangaza siasa yake mpya kuhusu mambo ya nchi za nje, Hezekia aliimarisha nguvu ya kutetea usalama wa Yerusalemu akatengeneza njia ya kupatikana maji ya kutosha jijini, na hivyo alifanya maandalizi kwa ajili ya wakati wa kuzingirwa kivita (yaani alichonga pango la kupitia maji katika mwamba kutoka chemchemi hadi katikati ya jiji. Eneo la chemchemi likafukiwa hata lisionekane kabisa. Chemchemi hiyo inajenga maji tele, na njia hiyo ya maji inafanya kazi mpaka leo; 2Fal 20:20; 2Nya 32:5-6). Halafu, baada ya kuhakikishiwa msaada wa kijeshi kutoka Misri, Hezekia aliwaasi Waashuri kwa njia ya kukataa kuwalipa kodi (2Fal 18:7-8).
Isaya alipinga siasa hiyo ya kuwategemea Wamisri, kama vile alivyopinga kuwategemea Waashuri wakati wa utawala wa Ahazi. Jambo ambalo taifa la Yuda lilihitaji zaidi halikuwa msaada wa kijeshi kutoka Misri, bali imani na utulivu katika Mungu (Isa 30:1-3,15; 51:1,3). Kwakujibu uasi wa Hezekia, Waashuri walishambulia Yerusalemu, na jiji hilo liliokoka kwa njia ya mwujiza (katika mwaka wa 701 k.K.; taz.Isa 36:1-6). Habari zake ziliandikwa kirefu katika kitabu cha Isaya.
Kifungo na kurudi kutoka kifungoni
Baada ya masimulizi ya kuokolewa kwa Yerusalemu kutoka kwa Waashuri wakati wa utawala wa Hezekia, kuna pengo la taarifa ya kumbukumbu ya historia katika kitabu cha Isaya lipatalo miaka 150 hivi. Pengo hilo linaonekana kati ya mafungu ya 39 na 40 nalo linagawa kitabu katika sehemu mbili. Kwa kweli, mafungu ya 40-66 yanatofautiana sana na mafungu ya 1-39 katika habari zilizomo na mtindo wa maandiko kiasi kwamba walimu wengine wanahisi kwamba mafungu ya mwisho hayakuandikwa na Isaya, bali na mtu mwingine au watu wengine wa baadaye.
Kwa kifupi, matukio ya wakati ule yalikuwa kwamba, Waashuri walitekwa na Wababeli (612 k.K.) ambao baadaye waliteka ufalme wa Yuda wakawapeleka watu wake katika kifungo cha Babeli na kubomoa Yerusalemu (605-587 k.K.)- Ujumbe ulioandikwa katika sehemu ya mwisho ya kitabu cha Isaya, hapo mwanzo ulikusudiwa kwa Wayahudi wale walioishi kifungoni huko Babeli.
Wakati huo wa kifungo cha Wayahudi huko Babeli, mambo yaliyotabiriwa na Isaya yalianza kutimizwa. Katika nchi ya jirani ya Uajemi, mtu aliyeitwa Koreshi alikuwa ameinuka na kupata mamlaka, naye hatua kwa hatua aliteka karibu mataifa yote ya jirani yake. Kisha, mwaka wa 539 k.K, aliteka Babeli, na mara moja aliwapa Wayahudi ruhusa kurudi katika nchi yao (Ezra 1:1-4). Wengi wao wakarudi, na mara moja wakaanza kujenga hekalu lao upya, lakini kutokana na kucheleweshwa na upinzani mkali, hekalu hilo halikumalizika mpaka mwaka wa 516 k.K. (Ezra 6: 14-15).
MATUMIZI YA MA JINA
Jina laYahweh
Katika Biblia ya Kiebrania tnajina kadhaa yanatumiwa kwa Mungu. Yale yanayotafsiriwa zaidi katika Biblia ya Kiswahili ni 'Mungu' (Kiebrania: el au elohim) na 'BWANA'. Jina la pili kati ya hayo lenye maana zaidi katika Agano la Kale kila mara limeandikwa kwa herufi kubwa. Mungu anapoitwa 'Bwana' (bila ya herufi zote kuandikwa kubwa), neno la Kiebrania kwa kawaida ni adon au adonai, yaani neno linalodokeza ukuu wa Mungu akiwa Bwana mkubwa. Lakini anapoitwa 'BWANA' (kwa herufi kubwa), neno la Kiebrania ni yahweh, yaani jina la Mungu wa Waebrania.
Kuna wasiwasi fulani kuhusu asili ya matumizi ya jina hilo. Wazazi wa asili wa Israeli walimjua Mungu akiwa Yahweh (Mwa 12:1; 26:2; 28:21; 49:18), lakini watu kwa ujumla wake wanaonekana kama walitambua maana yake ya pekee tu tangu wakati walipoondoka Misri chini ya uongozi wa Musa. Mungu alijidhihirisha kwa Musa kama 'Mimi Ndimi Niliye' (Kut 3:14; mara nyingine linatafsiriwa 'Nitakuwa Nitakayekuwa'). Musa alipaswa kuwaeleza Waisraeli dhihirisho hilo. Kwa kujidhihirisha kwa njia hiyo, Mungu alitoa maelezo ya maana ya jina lake kwa watu wake. Katika lugha ya Kiebrania neno hilo lililotafsiriwa 'Mimi Ndimi' limehusishwa na jina la Mungu la Yahweh.
Katika asili yake lugha ya Kiebrania iliandikwa kwa konsonanti tu. Kutokuwepo kwa vokali hakukuwa shida, kwa sababu wasomaji walijua kuingiza vokali waliposoma. Jina la Mungu wa Israeli liliandikwa 'YHWH' (bila vokali), lakini inavyoonekana lilitamkwa Yahweh. Haiwezekani kuwepo uhakika kabisa kuhusu utamshi wake, kwa sababu hatuna masimulizi ya kutosha ya Kiebrania ya zamani kwa kueleza hayo.
Waebrania walipoanza kuandika vokali katika maandiko yao, hawakuendelea kutaja jina la YHWH, kwa sababu walisema waliheshimu jina la Mungu zaidi, lakini wengi wao walikuwa na wasiwasi kulitaja. Kwa hali yo yote ile, Waebrania walizoea desturi kwamba, waliposoma maandiko yao, badala ya kutamka neno YHWH, walitumia neno adonai (maana yake Bwana au Mkuu).
Mwaka wa 300 k.K. hivi tafsiri moja ya Biblia ya Kiebrania iliongeza vokali katika konsonanti, nayo ilitumia vokali ya adonai na kuziingiza katika YHWH katika utamshi wake. Hivyo neno 'Yehova' lilipatikana, ingawa Waebrania waliendelea kupendelea kusema adonai badala ya YHWH. Watafsiri ya Biblia ya Kiswahili kwa kawaida walikwepa tatizo la utamshi wakatumia 'BWANA' (kwa herufi kubwa) badala ya YHWH.
Majina ya mataifa
Desturi ya kawaida ya manabii wa Agano la Kale ilikuwa kutaja nchi mbalimbali kwa jina la kimfano, kama vile kwa jina la mfalme wake (Isa 14:4; Eze 28:2), kwa mmojawapo wa miungu yake (Isa 46:1; Yer 48:46), kwa mto wa nchi hiyo (Isa 8:7; Yer 2:18), mlima fulani (Isa 1:27; Eze 35:2), kabila maalumu (Isa 7:2: Yer 49:8) au kwa mji wake mkuu (Isa 9:8-9); Yer 49:3). Kwa hiyo msomaji wa manabii ataona kwamba ufalme wa kaskazini wa Israeli mara nyingi unaitwa kwa jina la kabila lake kuu, Efraimu, au kwa jina la mji wake mkuu, Samaria. Namna hiyo hiyo ufalme wa kusini wa Yuda mara nyingine unaitwa kwa jina la mji wake mkuu, Yerusalemu. Katika mataifa ya kigeni, yale yaliyoitwa zaidi kwa majina ya miji yao mikuu yalikuwa Uashuru (ulioitwa Ninawi) na Shamu (au Syria ulioitwa Dameski).

Majina ya Waisraeli
Wakati wa kifungo cha Babeli, na hivyo wakati wa kujengwa upwa kwa taifa la Israeli, watu wengi zaidi waliwaita Waisraeli Wayahudi. Sababu au asili ya mabadiliko ya jina hilo inatokana na wakati wa mgawanyo wa ufalme wa Israeli.
Watu wa ufalme wa kale wa kaskazini (yaani wa Israeli) walipopelekwa kifungoni katika nchi mbalimbali na Waashuri, wengi wao walichangamana na watu wa mataifa walipoishi wakapoteza ufahamu wa kabila lao. Lakini watu wa ufalme wa kale wa kusini (yaani wa Yuda) walipopelekwa kifungoni Babeli, walihifadhi ufahamu wa kabila lao. Watu wa Yuda waliitwa 'Wa Yuda', jina ambalo baadaye lilibadilika kuwa 'Wayahudi'.
Baada ya ushindi wa Waajemi juu ya Wababeli, wafungwa wa Babeli walirudi katika nchi yao ya asili ya Israeli. Maana yake ilikuwa kwamba, wengi zaidi walioshiriki katika kujenga Israeli upya walikuwa Wa Yuda au Wayahudi. Lakini pia walikuwa Waisraeli, kufuatana na maana ya jina hilo la asili ya taifa hilo. Mgawanyo wa taifa haukuendelea kuwepo kati ya kusini na kaskazini, na hivyo majina ya 'Waisraeli' na 'Wayahudi' yaliendelea pamoja na jina lao la kale la 'Waebrania' (Yer 34:9; Yn 1:19,47; 2Kor 11:22; Gal 2:14).

